
ГЭНЭТИЙН ДОВТОЛГООНД ХЭЛМЭГДЭГСЭД

	 

	Алс холын нэг орныг гадил жимсний орон гэнэ. Гадил жимс их ургадаг болохоор нь тэр газрыг тэгж нэрлэсэн юм байжээ. Заримдаа Одос урамдах нутаг ч гэнэ. Яагаад гэвэл тэнд Одос гэдэг усны үхэр олон байдаг ажээ.

	Тэр нутгийнхны тайван сайхан амьдарч байхад нь далайн цаана суудаг гангийн эзэн Харангалуулагч гэгч мангас цэргүүдээ явуулж дандаа түйвээж байх болжээ. Харангалуулагчийн цэрэг гэдэг нь төө хүрэхгүй биетэй тугалган хүмүүс юм.

	Нэг өдөр үд дундын хэрд Хар сахалт жанжныхаа тушаалаар Тугалган цэргүүд гадил жимсний орны Камау тосгон руу хагас цаг хүчтэй галлав. Дараа нь арван нэгэн нисдэг тэргээр тугалган цэргүүд тосгонд буулаа. Тэндхийн төө хүрэхгүй биетэй оршин суугчид сандарч сүйд болов. Сармагчнууд наргилын самар хэлхэж байснаа орхиод модонд авирч гарлаа. Гахай торойнуудаа усанд оруулж биеийг нь угаах завдалгүй бөөнөөрөө ой руу зугтав. Дэгдээхийнүүдээ дагуулан будаа түүж явсан тахиа дэмий л үймэлдэн гүйлдэв.

	Тугалган цэргүүд хамгийн түрүүн тэнгист загас агнахаар тороо зэхэж суугаа далан настай Дао өвгөнийг барьж аваад олсоор хүлж зэгсэн дунд чулуудав. Тэдгээр дээрэмчид өвгөний загас барьдаг завийг тортой нь хамт олзолж авлаа. Тэгээд цаашилж зооринд нуугдсан гурван муурыг налам салам зодож гадаа чирч гаргалаа.

	Бууны дуу сонсоод заан уурлан тугалаа дагуулсаар тосгоны зүг харайлгав. Эхний удаа булааж авсан шуудайтай тутаргаа дааж ядан дамжилж яваа хэдэн тугалган цэрэг зааны тавхайд гишгэгдэн ертөнцөөс тонилов. Дараа нь сармагчны хэлхээд хаясан наргилын самрыг түүж байгаа тугалган цэргүүд зааны хөлд өртлөө. Гэтэл хар сахалт жанжны их буучид эрэлхэг заан руу гал нээв. Хүнд сум зааны зүрхэнд тусжээ. Заан үхэтхийн уналаа. Тугал нь эргэж ой руу зугтав.

	Гангийн эзэн Харангалуулагчийн хар сахалт жанжин бүрээгээ үлээж тугалган цэргүүдээ дуудлаа. Тугалган цэргүүд нь тосгоныг шатааж булааж авсан гахайн торой, тахианы дэгдээхий, наргилын самар, амтат төмс тэргүүтнийг усан онгоцонд ачаад далайн тэртээ одлоо.

	Энэ өдрийн орой нар жаргахаас өмнөхөн Сүүлэнхүү номын орныхны бэлгийг нисдэг тэргээр гадил жимсний орны хэлмэгдэгсдэд хүргэж ирлээ. Нисдэг тэрэг Камау тосгонд буухад Сүүлэнхүүг хэн ч угтаж авсангүй. Сүүлэнхүү тосгоноор хүн амьтан эрж хашхиран гүйсэн боловч хэн ч эс олдлоо. Эргэн тойрон дуу чимээ алга. Эл хуль, гагцхүү амь үрэгдсэн сармагчин, азарган тахиа, заан, муурын хүүр, шатаж байгаа орон гэрээс өөр юу ч алга.

	Гангийн эзэн Харангалуулагчийн яргачид тосгоныг хөнөөн сүйтгэжээ. Гэтэл зэгсэн дундаас хүний ёолох дуу бүдэг дуулдав. Сүүлэнхүүг очиход Дао өвгөн дөнгөж амь голтой юм байлаа. Сүүлэнхүү, өвгөний хүлгийг тайлж дашмагтай уснаасаа аманд нь цутгахад сая нэг юм ухаан орж тайвшраад болсон явдлыг цөмийг ярив.

	Сүүлэнхүү, Дао өвгөн хоёр амь үрэгдэгсдийг шөнөжин хөлсөө гартал зөөж элст толгой дээр оршууллаа. Гангийн эзэн Харангалуулагчийн тагнуул болох гэрэлт цохнууд шөнө нисэлдэж тэдний ажлыг хааяа тасалдуулж байлаа.

	Нэг мэдэхэд үүр цайв. Дайсны гурван нисэх онгоц агаарт шунгинан гарч ирлээ. Сүүлэнхүү Дао өвгөн хоёр нуувчинд хоргодож амжаагүй бол өнгөрөх байлаа. Харин Сүүлэнхүүгийн сууж ирсэн нисдэг тэрэг, онгоцноос хаясан бөмбөгөнд дэлбэрэв.

	— Далдуу модны дор нисдэг тэргээ тавиагүйгээс явгарлаа даа. Өвгөн би шархтнуудыг сувилж байя. Хүү минь, Хоа тэргүүтэй цэргийн ангийнханд хурдан мэдээ хүргэ!

	Замдаа Ай тосгоноор дайрч Зим гэдэг охинтой уулзаарай. Тэр охин чамайг газарчилж Хоагийн цэргийн ангийнхан дээр аваачиж өгнө. Ай тосгонд болгоомжтой очихгүй бол болохгүй шүү. Тэнд гангийн эзэн Харангалуулагчийн цэргүүд өдөр шөнөгүй харуулдаж байгаа гэж захилаа.



	




	ХУВХАЙРСАН МОДОД ЗОВЛОНГОО ЯРЬСАН НЬ

	 

	Сүүлэнхүү үүргэвчээ засаад гүйх шахам явлаа. Зэгс, хулс, өргөст өвс нүүр нүдгүй шавхуурдах ажээ. «Үүр цайхаас өмнө заавал амжиж хүрэх ёстой» гэж Сүүлэнхүү ширэнгэ дундуур нүүр гараа шалбартал зүтгэв. Түүнд ашгүй нэг нарийн зөрөг зам дайралдлаа. «Энэ зөрөг лав голын баруун эргийг даган гардаг байх» гэж тэр бодов. Сүүлэнхүү алдаагүй байжээ. Ууланд байрлаж байгаа цэргийн ангийнхан бас л хол байлаа. Гэтэл Дао өвгөний анхааруулж хэлсэн үг санаанд оров. Махчин бар идшээ эрэх цаг болжээ. Сүүлэнхүү хутгаа гаргаж гар чийдэнгээ асаалаа. Бар шөнийн цагт гэрлээс их айдаг гэж түүнд Дао өвгөн хэлсэн байв. Өдөржин шөнөжин явж байгаа болохоор Сүүлэнхүүгийн хөл нь нугараад цааш хөдөлж чадахгүй бага зэрэг амармаар санагдав. Тэгээд өтгөн навчсын нөмөр дор хэвтлээ. Тэндээс жирвэлзэн анивчих одод ч үзэгдэхгүй байлаа. Сүүлэнхүү өөрийн эрхгүй нүдээ аниад бяцхан зүүрмэглэж орхижээ.

	Нэг мэдсэн чинь үүр хаяарсан байв. Сүүлэнхүүг цааш явах тусам мод сийрэгжиж утаа хярвас үнэртэнэ. Сүүлэнхүүг газрын зураг дэлгэж харахад энд тэндгүй яах аргагүй битүү ой байх ёстой ажээ.

	Сүүлэнхүүгийн өмнө гэнэт гадил жимсний аварга том нүцгэн мод харагдана. Тэр модноос борооны дусал шиг ус бөнжигнөн дусалж байв.

	— Чи юунд уйлаа вэ? гэхэд

	— Гангийн эзэн Харангалуулагчийн нисэх онгоцнууд ноднин бидний дээгүүр нисэж өнгөрөхдөө хор цацсанаас хойш бие минь хачин халуун оргиод навчис минь нэг хоёроороо унаж эхэллээ. Нэг хүүхэд миний жимснээс авч идээд тэр дороо бөөлжсөн. Ингээд л би хүмүүст хэрэггүй болсон юм даа гэж улам мэгшин уйллаа.

	Хажуу дахь Хан боргоцой модонд ч хоёр гуравхан жимс харагдлаа. Тэр бүр сэтгэлээр унаж гүйцжээ. Хан боргоцой:

	— Мөчир дүүрэн жимстэй байлаа. Хордсоноос болж үр жимс ургахаа болилоо. Эндээс үндэс ухаж идсэн гахай хэдэн минут болоод мажийсан гэж гүн санаа алдаад толгойгоо гудайлгав. Эргэн тойрныг хараад Сүүлэнхүүгийн нүд халтирлаа. Нисэж явсан алтан гургалдай Сүүлэнхүү дээр ирж:

	— Урьд энэ нутагт дал, хус, уд модод эрт нахиалж, Одос сүрэг сүргээрээ бэлчиж явдаг сан. Одоо бол юу ч үлдээгүй. Өдрийн хурц наранд хоргодох өчүүхэн ч сүүдэртэй юм алга. Шөнө шүүдэр чийгээс хамгаалах ч юм байхгүй болжээ. Гангийн эзэн Харангалуулагч л энэ газрыг ингэж хорлосон юм даа гэв.

	Гадил жимсний орныхныг гашуун зовлонгоос хурдхан аврах хэрэгтэй байна гэж Сүүлэнхүү амандаа шивгэнээд мөрөө гаргахгүйн тулд налж унасан өвсөн дээгүүр явлаа.

	 

	 

	 


АЙМШИГТ ҮЕР

	 

	Сүүлэнхүү халуунд гутлаа тайлж үүргэвчиндээ хийгээд зөрөг замаар хурдаллаа. Алсад утаа суунаглаж удалгүй жижиг хотын бараа харагдав. Сүүлэнхүүгийн өмнө хүүдийтэй юм барьсан таяг тулсан хатангир эмгэн явж байлаа.

	— Эмээ, энэ ямар нэртэй хот вэ? гэж Сүүлэнхүү асуув.

	— Фули гэдэг юм. Манай хотод идэх уух юм байхгүй. Амьтад өлбөрч үхэж байна. Томчууд гангийн эзэн Харангалуулагчийн цэрэгтэй дайтахаар мордоцгоосон. Зөвхөн өвгөд хөгшид, хүүхэд багачууд л үлдсэн. Би ач нартаа өл залгуулах гэж төмс түүгээд буцаж явна даа гэв.

	Эмгэнийг ярьж дуусав уу, үгүй юу агаарт бөмбөг тэсэрч, уулс дамжин цуурайтсан их дуун гарлаа. Тэнгэрт бөөн хар үүл хуралдаж, удалгүй хувин хувингаар хүйтэн бороо асгарав.

	— Гангийн эзэн Харангалуулагчийн тарьж байгаа гай даа. Тэр ёстой үл бүтэх... гээд үгээ бүтэн хэлж амжилгүй нөгөө эмгэн усанд урсаад явчихлаа.

	— Амь авраарай та минь! гэсэн эмгэний дуу тээр хол бүдэг сонстож байв. Эмгэн хүүдийтэй юмаа уснаас дээш өргөж явснаа толгой нь хэд шомболзоод далд орлоо.

	Сүүлэнхүү эмгэнд туслахаар ухасхийсэн боловч үер түүнийг дайрч зомгол шиг авч явлаа. Тэр эрэг рүү унжсан бутнаас барьж аваад чангаатал тасарч орхив. Үер улам хүч авч тутаргын тариаланг хамгаалсан даланг зад цохиж талбай нилдээ усанд автлаа.

	Фули хот үерийн усанд живж нэг ч байшингийн орой үзэгдэхгүй болжээ.

	Гангийн эзэн Харангалуулагч жимсний модон дээр мөндөр буулгаж үр жимсийг сүйтгэлээ. Түүгээр ч барахгүй өтгөн манангаар олон хоног нарыг халхлав. Сүүлэнхүү үерийн усанд өөрийн эрхгүй хөвсөөр том хар чулуунд тээглэж зогслоо. Үнэндээ том хар чулуу бол хад асгатай уулын орой байжээ. Ашгүй манан будан арилж, хаашаа ч харсан хар саарал хадан цохио сүүхийнэ.

	Сүүлэнхүү уул дамжин өдөр шөнөгүй хөлөө шалбартал уруудаж доош буулаа. Хавцлын аманд суурин үзэгдсэн нь Ай тосгон мөн ажээ. Тосгоны эргэн тойрон гангийн эзэн Харангалуулагчийн цэргийн манааны байр байв. Сүүлэнхүү дайсанд сэжиг авхуулахгүйн тулд хаалганд нуугдаж харанхуй болохыг хүлээхээр шийдэв.

	 

	 

	 


ЗИМ ОХИН ЯАЖ ПАРТИЗАН БОЛСНОО ЯРИВ

	 

	Үдшийн харуй бүрий болохтой зэрэг Сүүлэнхүү жалга даган намхан ургасан шагшуурга дундуур толгойгоо бөхийлгөн гүйлээ. Тосгонд хөл хорьсон учир нэг ч амьтан үзэгдэхгүй ажээ. Сүүлэнхүү хэд хэдэн байшин өнгөрөв. Сүүлэнхүү гэнэт зог тусаж нэвсийсэн дээвэртэй навтгар байшинг харлаа. Үүдийг нь аяархан тогшив. Тутаргын сүрлээр дээврийг нь навсайтал хучсан шавар байшин эзэнгүй мэт ажээ. Гэтэл хулсан хаалга хяхнан дуугарч нэг хүн сүүдгэнэн гарч ирээд хоёр дахин ханиалгаснаа «Хэн бэ?» гэж аяархан асуув. Сүүлэнхүү хоолойгоо хоёр дахин засаж хариу дохио өглөө.

	Сүүлэнхүү Зим охинтой ингэж танилцлаа. Зим охины нүдийг нь бор шилээр, биеийг нь даавууны өөдсөөр, гутлыг нь зэгсээр сүлжиж хийжээ. Сүүлэнхүү, Камау тосгоныхон гангийн эзэн Харангалуулагчийн цэрэгт хэлмэгдсэнийг нэгд нэгэнгүй ярилаа. Дао өвгөн эрэлхэг Хоа тэргүүтэй чөлөөлөх ангийнхнаас тусламж гуйсан учир намайг тийшээ явуулсан гэж Сүүлэнхүүг хэлэхэд Зим охины сэтгэл санаа бүр сэргэж яаж партизан болсноо ярив;

	— Аав минь тосгоныхонтойгоо тутаргын тариалан дээр ажилладаг, ээж минь хүүхдийн цэцэрлэгт хүмүүжүүлэгч хийдэг байлаа. Би ээжийгээ дагаж өглөө цэцэрлэгт очоод өдөржин хүүхдүүдтэй тоглодог сон. Манай гадил жимсний орны тийм сайхан тайван цагийг нэг өглөө түгшүүрийн дохио эвдлээ.

	Агаарт дайсны онгоц хүнгэнэж тосгон дээр шатаах бөмбөг хаялаа. Гэр орондоо тогтохын аргагүй түймэр асахад хүмүүс сандран гүйлдэв. Тэгэхэд дайсан үрлэн бөмбөг дэлбэллээ. Аав минь хоргодох байранд бид хоёрыг дөнгөж оруулж амжаад өөрөө дайсны суманд өртсөн билээ... гээд Зим охины нүднээс нулимс дуслав.

	Зим охин нулимсаа арчаад яриагаа үргэлжлүүллээ. Хайрт аавыгаа далдуу модны хажууд оршуулчхаад ээж бид хоёр ойд очиж партизануудтай нийллээ.

	Тэр өдрөөс хойш ээж бид хоёр партизануудад тосгоноос тутарга аваачиж өгдөг болов. Цэнхэр сахалт ахмадын удирдсан дайсны цэргийн харуулууд биднийг ажиглаж байжээ. Нэг удаа тутарга авч явахад тугалган цэргүүд биднийг толгойноос хөл хүртэл нэгжээд ээжийг барьж хүлээд зөндөө зодлоо. Намайг уйлж ээжийнхээ хормойноос зуурч орилоход хүчээр салгаж, шалбааг руу шидэж орхиод ээжийг минь машинд чихэж оруулаад аваад явчихлаа. Ээж:

	— Охин минь, заавал уулзана! гэж хашхирч билээ. Дараа нь би холбоочин боллоо. Зэргэлдээ цэргийн ангид хэл хүргэх гэж ой дундуур явж байтал машины дуу сонсогдлоо. Дайсны цэргийн таван даргыг суулгасан машин булан тойроод гарч ирэв. Би тэдний зүг гар бөмбөг дүүгүүрээр шидлээ. Гар бөмбөг машины дор мэргэн тусаж дайсны дарга нар сөнөсөн юм даа гэв.

	— Ёстой баатарлаг явдал! гэж Сүүлэнхүү суудлаасаа өндөлзлөө.

	— Гангийн эзэн Харангалуулагч өөрөө далайн цаана баян тарган суудаг мөртөө манай гадил жимсний орныг дээрэмдэх гэж Хар чөтгөр тэргүүтэй дээрэмчин тугалган цэргүүдээ ирүүлсэн юм шүү дээ.

	— Хар чөтгөр хаа байдаг юм бэ?

	— Далайн эргийн цайзад суудаг.

	— Хар чөтгөр тэргүүтэй дээрэмчдийг л хөөвөл танай нутаг бүрэн чөлөөтэй болох юм байна даа.

	— Яриа байхгүй гэж Зим охин хариулав. Сүүлэнхүү олон хоног нойр хоолгүй явсан тул суудал дээрээ үүрэглэж байх ажээ.

	 


ДОКТОР АЙ ЁО ШАРХТАГСДЫГ ЭДГЭЭВ

	 

	Гаргантюа Пантагрюэль үдэш доктор Ай Ёог яаралтай дуудав.

	— Ямар нэг амьтан өвдөө юу гэж Ай Ёог босго алхангуутаа тайван асуухад номын орны хаан:

	— Чамайг хол явуулах боллоо.

	— Хаана?

	— Гадил жимсний оронд гээд Сүүлэнхүүгийн илгээсэн цахилгаан утсыг үзүүлэв.

	— Гангийн эзэн Харангалуулагчийн тугалган цэргүүдийн довтолгоонд шархтсан адгуусан амьтдыг эдгээнэ. За замдаа сайн яваарай гээд Гаргантюа Пантагрюэль, доктор Ай Ёогийн гарыг чанга барьж үдэв.

	— Буудал дээр эмнэлгийн тэмдэгтэй нисэх онгоц Ай Ёо г хүлээж байлаа.

	Доктор Ай Ёо эхлээд Камау тосгонд очиход тэндхийн ганц эрүүл үлдсэн өвгөн Дао түүнийг хүндэтгэлтэй угтан авч хулсан дээвэртэй байшинд оруулав. Гангийн эзэн Харангалуулагчийн онгоцноос шатаах бөмбөг хаяж түймэр асаахад гүрвэлүүдийн арьс түлэгдсэн учир тэд ёолж халуун элсэн дээр аахилан хэвтэцгээнэ. Дао өвгөн хамгийн түрүүн гүрвэлүүдийг доктор Ай Ёо дээр оруулаад бусад амьтныг эмчлүүлэх ээлж тогтоож журамлав.

	Доктор Ай Ёо гүрвэлүүдийн арьсанд чацарганын тос түрхэж өгөөд,

	— Өвдөх нь намдаж байна уу? гэхэд гүрвэлүүд:

	— Гайгүй боллоо, гайгүй боллоо гэж сүүлээ дөнгөж хөдөлгөж байлаа.

	Дараа нь доктор Ай Ёо дээр орно гэж бар, эмэгчин бар, зулзага гурвуулаа р-р-р гэж архиран сармагчнуудын урдуур зүтгэж Дао өвгөн рүү давшлав. Гэтэл олон сармагчин мод шийдэм барьж, орилолдон барын уур омгийг арайхийж дарлаа.

	Доктор Ай Ёо сармагчин, бар бүрийн өвчнийг үзэж, тус тусад нь таарсан эм өгч модны сүүдэрт хэвтүүлэв. Харин одос үхэр сүүлээ ширвэн ялаа шумуул үргээн алсыг харж хивж хэвтэнэ. Гагцхүү Одос дээд эрүүндээ шүдгүй ажээ. Тэр Одос гэв гэнэт араатны үнэр авч харайн босоод эврээ сэжлэн шиншилж эхэллээ.

	— За юу болов? гэж Дао өвгөн сэжиглэн асуулаа.

	— Хулсан төгөлийн цаана... гэж Одос эврээ дахин сэжив.

	— Миний нүд мууджээ, харахгүй байна.

	— Цөөвөр чонын арми ирж явна. Цөөвөр чононууд урваж гангийн эзэн Харангалуулагчийн талд орсон юм. «Саарал дээрэмчин» хочтой толгойлогч нь түрүүлж явна гэж зааны тугал хэллээ.

	Дао өвгөн сармагчнуудын ахлагчид түгшүүрийн бүрээ үлээхийг тушаав. Түгшүүрийн дохио сонсоод доктор Ай Ёог байшингаас сандран гарч ирэхэд;

	— Цөөвөр чононууд довтлох гэж байна гэцгээв. Сармагчнууд юу дайралдсанаараа зэвсэглэсэн байлаа.

	Цөөвөр чонын арми ойртож, довтолгоонд бэлтгэв. Өвчтэй барууд хүрхрэн босож, цөөвөр чононуудыг угтав. Зааны тугал хүртэл шургааг  мод хошуундаа тээгээд дайсны өөдөөс зориглон алхав.

	Доктор Ай Ёо байдал биш болсныг мэдэж, дуу өсгөгч цагаан хоолойгоор:

	— Цөөвөр чононууд аа! Гангийн эзэн Харангалуулагч ан амьтан та нарыг хооронд чинь дайсагналцуулж байна. Шатаах бөмбөгөнд шархтаж шаналан зовж байгаа амьтад руу довтлох гэж үү! Одоо тулалдаан болбол та нар ч гэсэн амьд үлдэхгүй, цус чинь урсах болно. Хоа тэргүүтэй чөлөөлөх армийнхнаас туслах хүч ирж яваа. Энэ дэлхийн бүх амьтан эв найрамдах ёстой гэж ухуулахад:

	— Нээрээ тийм. Өнгөрсөн сард тэнгисийн эрэг дээр матартай хийсэн тулалдаанд биднээс хэчнээн олон цөөвөр чоно амь үрэгдлээ дээ Гангийн эзэн Харангалуулагчаас л болж газар сайгүй дайсагнал, өшөө хорсол газар авч олон төрлийн амьтад хямралдаж бие биедээ гай гамшиг учруулж байна гэж зовлон үзсэн хөгшин чоно өгүүлэв. 

	— Энэ чинь амьтдын хэл мэддэг өнөө алдартай доктор Ай Ёо байна гэж шархтсан цөөвөр чононуудын сувилагч хэлэв.

	— Юу гэж хулчийгаад байсан юм. Миний араас давшаад! гэж «Саарал дээрэмчин» нэртэй цөөвөр чоно ухасхийтэл Дао өвгөн түүнийг гэдсээр нь цаламдаж аваад чирлээ. Өвгөн цөөвөр чоно:

	— Бид саарал дээрэмчнийг дагаж ийм бузар булай хэрэг үйлдэхгүй! гээд эргэж зугтаалаа.

	Шархтсан цөөвөр чононууд үлдсэн тул доктор Ай Ёо сайн санааны үүднээс тэднийг эмчилж, сувилагч сармагчнууд шарханд нь тос түрхэж шинээр боож өглөө.

	Гангийн эзэн Харангалуулагчийн зарц «Саарал дээрэмчин» гэдэг цөөвөр чоныг Дао өвгөн зуун метр гүн харанхуй нүхэнд хорьж сармагчнуудаар мануулсан ажээ.

	 

	 

	 


АЙ ТОСГОНД ЯЛАЛТЫН ТУГ МАНДАВ

	 

	Сүүлэнхүү хоёр цаг унтаад сэрлээ. Зим охин газрын зураг дээр гар чийдэн тусгаад аман дотроо шивгэнэнэ.

	— Чи юу хийж байгаа юм бэ? гэж асуухад Зим;

	— Эндхийн газрын зураг харж сууна. Ай тосгоныг авахгүйгээр далайн эргийн цайзыг чөлөөлөх түвэгтэй. Яагаад гэвэл далайн эргийн цайзад орох бүх зам тосгоноор дайрч өнгөрнө.

	Хоагийн өгсөн, дайсныг гэнэдүүлэн дайрч эзлэх төлөвлөгөө цэргийн нууц учир Зим охин, Сүүлэнхүүд энэ удаа хэлсэнгүй өнгөрлөө.

	Үүр дөнгөж хаяарав уу, үгүй юу харанга гурвантаа дэлдэж тосгоныг сэрээв.

	— Юу болоод байна вэ? гэж Сүүлэнхүүг гайхахад;

	— Тосгоныхныг ажилд нь гаргах дохио гэж Зим хариуллаа. Үнэхээр гудамжид олон хөлийн чимээ гарч:

	— Хурдан яваарай, буудлаа шүү! гэж зандрангуй дуу сонстов. Сүүлэнхүүг цонхны хөшгийг аяархан сөхөж шагайвал буутай тугалган цэргүүд өвгөд хөгшид, хүүхэд шуухад гэж ялгалгүй цөмийг нь манааны шовгортой тутаргын талбай руу тууж яваа үзэгдлээ. Нэг үгээр хэлэхэд энд хорих лагерьтай адил ажээ. Гэтэл хаалга хүчтэй балбалаа. Зим охин Сүүлэнхүүг модон хувинд нууж сүрлээр далдлаад хаалганы түгжээг тайлав. Гурван тугалган цэрэг орж ирээд яах ийхийн завгүй Зим охины гарт гав зүүгээд авч одлоо.

	Нам гүм болсон хойно Сүүлэнхүү модон хувингаас гарч цонхоор гадагш харлаа. Харуул нааш цаашаа холхихоос өөр юм гудамжид үзэгдсэнгүй. Гай болж, холбоочин Зим охин баригдсан байдаг. Яая даа гэж Сүүлэнхүү бодлогоширлоо. Энэ үед хулсан хаалга ялихгүй онгойж нэг дэвхрэг харайн орж ирээд:

	— Намайг Мен дэвхрэг гэдэг. За танилцъя даа гэхэд гангийн эзэн Харангалуулагчийн зарц нөгөөх хар чөтгөрийн тагнуул байж магадгүй гэж Сүүлэнхүү сэжиглээд халаасандаа гараа хийж Зим охины үлдээсэн гар бууг гохыг нь дарахад бэлхэн барив. Айж болгоомжлох хэрэггүй байжээ. Мен дэвхрэг үүргэвчээ задалж хуйлсан бичиг гаргаж Сүүлэнхүүд өглөө. Түүнийг задалж уншвал «Тугалган цэргүүд намайг үхлийн цамхагт авчирч хорилоо. Борооны ус шургаж газар доогуур урсдаг хоолойгоор явж энд ирж болно» гэсэн зурвас байв.

	— За мэдлээ гэж Сүүлэнхүүг хэлэхэд

	— Би ажилдаа явъя даа гээд Мен дэвхрэг үсэрч одлоо.

	Сүүлэнхүү харуулын цаашаа харж алхахыг тааруулж байгаад гарч байшингийн буланд нуугдав. Тэгээд тачир ургасан өвсөн дундуур элгээрээ мөлхсөөр санамсаргүй нялцгар хүйтэн юман дээр дарж орхилоо. Тэр нь өвсөн дотор цагираглан хэвтэж байсан могой ажээ. Могой цочсондоо уурлаж Сүүлэнхүүг ороож авлаа. Сүүлэнхүү амжиж могойны багалзуурыг шахаж алаагүй бол энэ аялал үүгээр дуусах байв. Тэгээд цааш мөлхсөөр замын хажуу дахь нүхний аманд ирлээ. Аз болоход нүхний төмөр таг дутуу хаагдсан байв. Сүүлэнхүү тагийн онгорхойгоор шургаж доош гулсан буугаад бамбараа асаав. Газар доогуурх зам ийнхүү эхэлдэг ажээ. Тэнд чийгтэй эхүүн үнэр ханхална. Түдэлгүй бамбар шатаж дууслаа. Сүүлэнхүү унтарсан бамбараа шидэж орхиод гараа урагш сарвайсаар цаашлав. Орой дээрх нойтон шавартай таазнаас нь хүйтэн ус дусална. Замд нь хэд хэдэн удаа хулгана тааралдахад өшиглөж зайлууллаа. Хөөрхий Сүүлэнхүүгийн зүрх түр түг цохилж байнам. Гэсэн ч тэр зоригоо чангалж:

	 

	«Хэцүү цаг тулгарахад

	Хэзээ ч бүү сандар!

	Харанхуйгаас бүү ай

	Хань нөхрөө аврахыг бод»

	 

	гэсэн дууг амандаа шивгэнэн аялж явав. Удалгүй голын усны харгиа дуулдаж бүдэг гэрэл гарч газар доогуурх хоолой эгц эрэгт тулж дуусав. Дээшээ харвал эргэн тойрон ханан хадаар хүрээлэгдсэн шовх оройтой цамхаг байлаа. Үхлийн цамхаг гэдэг нь энэ байжээ.

	Сүүлэнхүү үхэр чулуун дээр сууж хэсэг амраад дээшээ цамхгийн зүг өгсөв. Цамхгийн хаалганд ойртон очиход хэдийн харанхуй болсон байв.

	— Хаанаас хэн гэгч гараад ирэв. Хар чөтгөрийн зарлиг! Энэ цамхагт ойртох хориотой гэдгийг мэдэхгүй юм уу? гэж манаач нь алмасан сүхээ хангинуулан хашхирав.

	— Дуугаа тат. Би хар чөтгөрийн элч байна. Хоригдлуудыг байцаах хэрэгтэй гэж Сүүлэнхүүг зориг гарган зандрахад айсан манаач;

	— Жаахан хүлээнэ үү, бамбар асаая гэж бувтналаа. Манаач согтуу учир хамаг биеэрээ гуйвж, гар нь салганана.

	— Архи ууж манаанд гардаг ямар өөдгүй амьтан вэ! Алив, түлхүүрээ нааш нь өгөөд харьж унт! гэж Сүүлэнхүү загнаад манаачийг хөөж явуулав.

	Сүүлэнхүү шоронгийн хүнд хаалгыг арайхийж түлхэж ороод мушгирсан шатаар өгслөө. Хөлийн чимээ, бамбарын гэрлээс үргэж айсан сарьсан багваахайнууд харанхуйд сүр сар гэж бужигналдан, зарим нь үл үзэгдэх далавчаараа түүний биеийг шүргээд өнгөрнө. Харанхуйд хоёр том ногоон нүд гэрэлтсэнээ нэг хүн зэвүүн инээж, тэгснээ уйлагнана. Энэ аймаар дуу чимээг хадны цуурай бас давтах ажээ. Тэр нь шар шувуу байсан ажээ.

	Сүүлэнхүү шатаар гүйсээр үхлийн цамхгийн орой дээр гарч ирэв. Хажуухнаар нь бөөн хар үүл суунаглан, тээр дор тосгон анир чимээгүй нойрсож энд тэнд дайсны цэргийн манааны шовгорын гэрэл ёлтолзоно. Цамхгийн орой дээрх хэсэгхэн талбайн төв дунд гав дөнгөтэй Зим охин оддын зүг нүүрээ харуулан хэвтэж байлаа. Сүүлэнхүү түүн дээр ухасхийн очиж, амьсгаатай эсэхийг нь чагнав. Түүний зүрх үл мэдэг цохилно. Харин хацар нь цэл мөс байлаа.

	— Амьд байгаа юм байна даа гээд ташмагтай уснаасаа омголтсон уруул дээр нь дусаахад амьсгаа авч нүдээ нээгээд:

	— Чи Сүүлэнхүү юу?

	— Тийм, би байна.

	— Мен дэвхрэг чамд зурвас аваачиж өгсөн үү?

	— Өгсөөн, өгсөн. Үхлийн цамхгийн хаалга онгорхой байгаа. Чиний бие ядуу болохоор би үүрээд явна. Бусад хоригдлуудыг ч сэрээж хойноосоо дагуулъя гээд Сүүлэнхүү:

	— Та минь хурдлаарай. Шоронгоос оргоцгоо! гэж хар тэнхээгээрээ хашхирлаа. Сүүлэнхүү Зим охиныг үүрээд түрүүлж шатаар уруудан хурдаллаа. Бусад хоригдол тэдний араас цуван дагах үед алсад сум шунгинаж, бөмбөг дэлбэрэн газар доргилоо.

	— Манайхан, манайхан. Хоа тэргүүтэй цэргийн ангийнханд Мен дэвхрэг мэдээ хүргэж чаджээ гээд Зим охины хөл нь хөнгөрч үүрүүлэхээ болин Сүүлэнхүүг хөтлөөд эрчээрээ гүйлээ.

	Унтаж байсан дайсны цэргүүд ум хумгүй сандран босов. Хоа:

	— Та нар олзлогдсон, сандрах хэрэггүй. Одоогоос эхлэн тосгон чөлөөлөх ангийнхны мэдэлд орсон гэж товчхон мэдэгдлээ.

	Үүр хэдийн цайж, гэрэл орсон байлаа. Зим охин:

	— Ай тосгоны хамгийн өндөр байшингийн оройд улаан туг мандууллаа. Олзлогдсон цэргүүдийг бүртгэн үзэхэд Цэнхэр сахалт ахмад алга байв. Тэр харанхуйг далимдуулан машинд суугаад Далайн эргийн цайзын зүг ухаан жолоогүй зугтжээ.

	 

	 

	 


ДАЛАЙН ЭРГИЙН ЦАЙЗАД НЭВТРЭХ ЗАМ

	 

	Хар чөтгөрийн суудаг далайн эргийн цайзад хүрэх зам маш хэцүү ажээ. Хоа тэргүүтэй цэргийн ангийнхан Зимийг тэр газрын байдлыг мэдүүлэхээр явуулах болов.

	— Би Зимтэй хамт явж болох уу? гэж Сүүлэнхүүг цэргийн дарга Хоа-гаас асуухад

	— Та өөрөө мэд л дээ. Та бидний зочин учир амь насанд чинь аюултай газар луу явуулж зүрхлэхгүй байна.

	— Нөхдөдөө туслах нь миний үүрэг гэж Сүүлэнхүүг эрс хэлэхэд Хоа:

	— Таны хүслийг би хорьж чадахгүй. Болгоомжтой л яваарай гэлээ.

	Үдшийн бүрийгээр Зим охин Сүүлэнхүү хоёр Ай тосгоноос нууцаар гарч одлоо. Тэд шөнө дунд хүртэл яваад бяцхан төгөлийн ёроолд унтаж амарлаа. Өглөө босоод үүргэвчнээсээ юм гаргаж идэж уугаад цааш хөдлөв.

	Ойд сүр сар хийх, хүн амьсгалах чимээ сонсоод тэр хоёр гадил жимсний модны цаагуур орж нуугдаад эргэн тойрныг ажиглав. Гэтэл далдуу модны хажуугаас нэг буурал эмгэн гарч ирээд:

	— Хүүхдүүд минь битгий ай! Би та нарын ямар хэргээр явааг чинь мэдэж байна гэв.

	— Далдыг мэддэг ид шидтэй эмгэн юм бол уу гэж Сүүлэнхүүг шивгэнэхэд,

	— Хэн мэдэх вэ, ямар ч гэсэн дуугүй байя гэж Зим охин хариуллаа.

	Буурал эмгэн тэр хоёрыг тэвэрч, сэтгэл нь ихэд догдолсондоо хоолой зангиран байж Гангийн эзэн Харангалуулагчийн учруулсан гай зовлонг ингэж ярилаа.

	— Гангийн эзэн Харангалуулагчийн тугалган цэргүүдийг ирснээс хойш манай нутаг хоосорч гүйцлээ. Тугалган цэргүүд тутаргын тариаланг галдан шатааж, хүүхэлдэйнүүдийн дээл хувцсыг урж тасдлаа.

	Олон шударга хүүхэлдэйг гянданд хорьж өдөрт аяга ус өгөөд дыок модоор зодож нүддэг. Өдөр бүр нисэх онгоцоор бөмбөгдөж байна. Хараач, энд тэндгүй тогоо шиг нүх байгаа биз дээ. Энэ чинь дандаа бөмбөгдүүлсний ор шүү! Газар хүртэл ингэж шархалж зовж байна даа гэж ярьж явлаа.

	Сүүлэнхүү хажуугийн нүцгэн толгойд ганцхан ургаа мод байхыг хараад:

	— Манай нутагт бол ганцаараа ургасан модыг удган мод гэдэг юм гэхэд,

	— Хүү минь энд хэдхэн жилийн өмнө битүү ой байсан юм. Гангийн эзэн Харангалуулагчийн тугалган цэргийн дарга цэнхэр сахалт ахмадын тушаалаар ойг шатааж сүйтгэсэн билээ. Тэгээд энэ ганцхан ширхэг мод үлдсэн. Түүний үрээс олон мянган шинэ мод ургаж удахгүй хатуу, шулуун том мод болно доо гээд эмгэн санаа алдаад үргэлжлүүлэн ярьсан нь:

	— Харин тэр жил гангийн эзэн Харангалуулагчийн атигар хар мангасуудыг манай нутагт ирүүллээ. Атигар хар мангасууд ганц нэгээрээ яваа хүнийг барьж алаад өрийг нь цоолж элгийг нь аван булаацалдан шарж идээд шүдээ ярзайлган муухай орилж бүжиглэдэг байлаа. Хэчнээн олон хүн тэдний гарт үзэшгүй муухайгаар тамлагдан амь үрэгдэв дээ гээд нулимсаа унагав.

	— Эмээ таны нэрийг хэн гэдэг вэ? гэж Зимийг асуухад,

	— Ма Шау гэлээ.

	— Эндээс далайн эргийн цайз хол уу?

	— Холгүй. Нэг өртөө газар. Тэнд хар чөтгөр сууж байгаа. Хар чөтгөр далайн эргийн цайзад шударга хүмүүсийг хорих лагерь барьж, шөнө орой гэрэл гаргах, гудамжид явахыг хүртэл хориглосон гэж явсаар Зим, Сүүлэнхүү хоёрыг гэрийнхээ гадаа дагуулж ирлээ.

	Эмгэн тэднийг хашааныхаа арын хаалгаар гэртээ сэмхэн оруулаад хаалгаа сайтар түгжив. Ма Шау эмгэн цонхныхоо хөшгийг буулгаж дэнлүү асаахдаа хажуугийн байшинд харгис цагдаа бий. Болгоомжлох хэрэгтэй гэж захилаа.

	Зим Сүүлэнхүү хоёр газрын зургаа ширээн дээр дэлгэж далайн эргийн цайзад нэвтрэх зам, дайсны бэхлэлтүүдийг Ма Шаугаас асуулаа. Тэр хоёр, эмгэний хуруугаар заасан газраас дайсны явдаг зам бэхлэлт бүрийг тэмдэглэж авлаа. Эмгэн тэдэнд хаана дайсны бэхлэлт байгаа, хаана дайсан мина тавьсан ямар замыг дайсан эвдсэн, аль замаар танк явж болох зэргийг тодорхой хэлж өгөв.

	Энэ үед Сүүлэнхүүгийн мөрөн дээр нэг хүн гараа зөөлөн тавихад цочин эргэж харвал Ма Шау гуайн хүү Дык байв.

	— Ах аа та аяархан яриарай, тэгэхгүй бол дайсан мэднэ гээд хаалга руу гүйлээ.

	Эмгэн түүнийг хараад инээж,

	— Миний хүү гадаа харуулд байгаа юм. Давжаа ч гэсэн шалмаг хүүхэд шүү гэв.

	Зим охин Сүүлэнхүү хоёр дайсны бүх зам, бэхлэлтийг сайн мэдэж аваад буцах боллоо. Ма Шаугийн хүү Дык хулс зэгсний завсраар сүлжилдэн одсон нарийхан усан замаар ар тал руу дөхүүллээ.

	 

	 

	 


ХАР ЧӨТГӨРИЙН ЦЭРЭГТЭЙ ТУЛАЛДСАН НЬ

	 

	Далайн эргийн цайз руу Хоа тэргүүтэй чөлөөлөх ангийнхны довтолгоо үүрээр эхэллээ. Хар чөтгөр байдаг чадлаараа эсэргүүцэв. Түүний тушаалаар улаан голын дээгүүр тавьсан урт гүүрийг дээрэмчид бөмбөгдсөн боловч чөлөөлөх ангийнхан хөвдөг гүүрээр саадгүй гарлаа.

	Хар чөтгөр сандарсандаа:

	— Галлаад, галлаад! гэж тэнхээ мэдэн хашхирахад тугалган цэргүүд зогсолтгүй буудав.

	Хар чөтгөр гэдсээ алгадан:

	— Ганц болж байна даа. Чөлөөлөх ангийнхан ч цайз руу хоншоороо цухуйлгах нь өнгөрлөө гээд ордныхоо өмнө ийш тийшээ таахалзан алхав.

	Гэтэл ордны өмнөх талбайд их бууны сум, бөмбөг дэлбэрч цайз тэр аяараа донслон чичирлээ. Энэ бол чөлөөлөх ангийн их бууны дайчид галласан хэрэг байжээ. Тугалган цэргүүд хориглолтын шугамыг орхиж ум хумгүй гэдрэг зугтлаа. Тэдний зарим нь замдаа галд хайлж жижиг жижиг тугалган довцог болж байв. Зим охин дуу чангаруулагч хоолойгоор бууж өгөхийг дайсанд шаардлаа. Гагцхүү атигар хар мангасууд гудамжийн булан тохойгоос сэм буудаж байгаад чөлөөлөх ангийнхныг ойртон ирэхэд могойнууд болж хувираад тал тал тийшээ жирэлзэн гүйв. Гэвч хорт могойнууд танкны гинж, машины дугуйнд няц дайрагдаж үхлээ.

	Нуувчнаас цагаан туг барьсаар цэнхэр сахалт ахмад гарч ирээд,

	— Бууж өгч зэвсгээ хураалгая! гэж түгдчин хэлээд гар буугаа хаяж, хэлээ гарган хоёр гараа дээш өргөв.

	Тэр хооронд хар чөтгөр самбаачлан моторт завинд суугаад далайн цаана орших гангийн эзэн Харангалуулагч руу зугтсаныг өнчин хүүхдүүд Хоа-д мэдээллээ. Хоа цэргүүддээ:

	— Хар чөтгөрийн хойноос хурдлаарай! гэж өндөр дуугаар үүрэг өгөв. Чөлөөлөгч цэргүүдийг далайн эрэг дээр ирэхэд Хар чөтгөр хэдийн хол явсан байлаа. Харин далайн мандал дээгүүр хурц шүдтэй, дарвагар том амтай, аймшигтай аварга загас түүний зүг харвасан сум шиг хурдалж харагдлаа. Хар чөтгөр бачимдаж сандрахдаа завинаасаа ойчив. Аварга загас түүнийг живэхээс нь өмнө үмхчихлээ. Гангийн эзэн Харангалуулагчийн хөлсний зарц Хар чөтгөрийн ноёрхол ийнхүү эцэс болов.

	 

	 

	 


ГАДИЛ ЖИМСНИЙ ОРОНД ЭНХИЙН ЦАГ ЦОХИЛОО

	 

	Зим охин Далайн эргийн цайзын хамгийн өндөр цамхаг дээр гарч олон жил явалгүй зогсож зэвэрсэн цагийг хөдөлгөлөө.

	 

	«Дин дон Дин дон

	Эх орон аврагдлаа!

	Энх цаг ирлээ

	Амуу тариа халиурч

	Амтат жимс бөнжигнөлөө!»

	 

	гэж цаг дуулав. Тэндээсээ Зим охин Сүүлэнхүүг дагуулан явж гэмгүй хүмүүсийг хорьсон шоронгийн хаалгыг нээлээ. Хүмүүс тал талаас гүйлдэн ирж үймээн шуугиан болов. Шоронгийн мухарт шалан дээр үсээ унжуулсан үзэсгэлэнт эмэгтэй хэвтэж байлаа. Түүний зүг Зим охин гүйж очоод,

	— Ээж минь, сэрж үз! Нүдээ нээ гэв. Тэр эмэгтэй тамлагдан зовсноос болж ухаан алдсан байжээ. Сүүлэнхүү дашмагтай уснаасаа аманд нь дусаахад сэргэж ухаан орлоо. Зим охин:

	— Ээж ээ! Хар чөтгөр ялагдсан. Манай оронд тайван цаг ирсэн гэв. Ээж нь Зим охиныг тэврэн үнсэж чээжиндээ толгойг нь наалдууллаа.

	Хүмүүс Хар чөтгөрөөс аварсан явдалд баярын нулимс асгаруулан чөлөөлөх ангийнханд гүн талархал илэрхийлэв. Тэд цайз дахь усны ундаргыг Хар чөтгөр булааж авахад хүмүүс цэвэр ус гаргах гэж далайн давстай ус нэрж яаж зүдэрч байснаа ярилаа.

	Сүүлэнхүүг Зим охин, ээжтэй нь шоргоолжны үүрэнд очиход ажилчин шоргоолжнууд ийш тийшээ гүйлдэн шинээр барилга барьж эвдэрснийг сэргээн янзалж байв.

	Эмнэлэгт шархтай, өвчтэй хүмүүсийг зөөн авчрахад доктор Ай Ёо эм тан өгөөд хэвтүүлж эмчлэх ажээ.

	Хоа тэргүүтэй цэргийн дарга нар хуралдаж олзлогдсон цэнхэр сахалт ахмад болон тугалган цэргүүдийг яах эсэхийг шийдэж байв.

	Хоа хэлсэн нь:

	— Чамайг далайн дунд байдаг алс холын нэг эзгүй аралд цөлнө гэхэд Цэнхэр сахалт ахмад:

	— Бид тэнд яаж амьдрах юм бэ? Би дайн хийж байснаас өөр сурсан юмгүй.

	— Дайн бол бузар булай зүйл. Гадил жимсний оронд энх цаг ирлээ. Бид дайныг хэзээ ч хүсэхгүй. Чи цэргүүдтэйгээ арал дээр тариа тарь! Тэнд алим, лийр, жүрж, самар, нанжин чавга, усан үзэм, тарвас ургадаг сайхан цэцэрлэг байгуул! Далайгаар тойрон аялагсдыг амттай хоол, жимсээр дайлж, модны сүүдэрт суулган амрааж аятай тавтай өнгөрүүлж бай! гэхэд,

	— За, за тэгье гэж Цэнхэр сахалт ахмад өгүүллээ. Цэнхэр сахалт ахмадыг тугалган цэргүүдтэй нь хамт далбаат онгоцонд суулгаж эзгүй арал руу тэр дор нь явууллаа.

	Сүүлэнхүүг далайн эргийн цайзын гол ордонд ороход Хоа тэргүүтэй чөлөөлөх ангийн дарга нар хүндэтгэн угтав.

	— Бид тив дэлхийн анд найз нар болох Стёпа ах, Буратино, Ян Бибиян, Чиполлино, Гаргантюа Пантагрюэль болон бусад нөхдөд гангийн эзэн Харангалуулагчтай тэмцэж эх нутгаа чөлөөлөхөд тусалж зүйл бүрээр дэмжсэн явдалд баярлан талархсанаа илэрхийлж цахилгаан утас илгээлээ гэж Хоа баяртай өгүүллээ.

	Доктор Ай Ёо, Сүүлэнхүү хоёрыг үдэх ёслолыг Гадил жимсний орныхон их хөл хөгжөөнтэй хийв. Уужим том танхимыг цэвэрлэж цэмцийлгэжээ. Танхимын голд зассан урт ширээн дээр янз янзын идээ будаа өрсөн байлаа.

	— Идэж ууцгаа гэж дайлж цайлан хоол унд авчирсаар. Энд ч мөрөг загас, алгана загас, хавч зэрэг гол мөрний хайр хишиг дүүрэн, тэнд ч тагнай өвсний найлзуур, жигнэсэн хатаасан үр жимс, мөөг зэрэг идээ зоог элбэг ажээ.

	— Зочид оо! Зооглоцгоогтун! гэхэд

	— Бид тавтай сайхан хооллоно! гэж доктор Ай Ёо хүнгэнэв.

	— Тэгнэ гэж Сүүлэнхүү давтлаа.

	Сүүлэнхүү тухалж суугаад тутаргаар хийсэн бөөрөнхий бялуу авч хоёр хацраа дүүртэл том том хазлан идэв.

	Гэтэл хөшиг алгуур нээгдэн өнгө өнгийн гэрэл цацран ялалтын марш эгшиглэв.

